ޔައުމިއްޔާ
މިނިވަން މުއައްސަސާތަކާ ބެހޭ ކޮމިޓީގެ 7 ވަނަ ބައްދަލުވުން. (15.06.2010)

ރިޔާސަތުން ވާހަކަދެއްކެވުން:

`. މިނިވަން މުއައްސަސާތަކާ ބެހޭ ކޮމިޓީގެ މިއަދުގެ ބައްދަލުވުން އަޅުގަނޑުމެންނަށް މި ފެށުނީ މި 2:40 ގައި. ކޮމިޓީގެ ބައްދަލުވުމަށް ވަޑައިގެން ތިއްބެވީ، އިހަވަންދޫ ދާއިރާގެ މެންބަރު އަޙުމަދު ޢަބްދުﷲ، ދިއްދޫ ދާއިރާގެ މެންބަރު އަޙުމަދު ސަމީރު، ގަލޮޅު އުތުރު ދާއިރާގެ އީވާ ޢަބްދުﷲ، ބިލެތްދޫ ދާއިރާގެ މެންބަރު އަޙުމަދު ޙަމްޒާ، ކަނޑިތީމު ދާއިރާގެ މެންބަރު މުޙައްމަދު ޙުސައިން އަދި އަޅުގަނޑު ހަނިމާދު ދާއިރާގެ މެންބަރު މުޙައްމަދު މުޖްތާޒް. އަޅުގަނޑުމެން މިއަދު މަސައްކަތް ކުރުމަށް ހަމަޖެހިފައި މި ވަނީ ޤާނޫނު ނަންބަރު 2007/5 ދިވެހި ސިވިލް ސަރވިސްގެ ޤާނޫނަށް އިޞްލާޙު ގެނައުމުގެ ބިލުގެ މަސައްކަތް. އާދެ، އެހެންވީމާ، އަޅުގަނޑުމެން ހަމަ މި ބިލުގެ މަސައްކަތް ފަށައިގެން އަޅުގަނޑުމެން ކުރިއަށް ގެންދާނަން. 
(ވަގުތުކޮޅަކަށްފަހު)

ބިލެތްދޫ ދާއިރާގެ މެންބަރު އަޙުމަދު ޙަމްޒާ ވާހަކަދެއްކެވުން:

އަޅުގަނޑު ދަންނަވާލަން އުޅުނީ އިދާރީ ނުކުތާ އެއް. އަޅުގަނޑު ދަންނަވާލަން މި އުޅުނީ އަޅުގަނޑު އެދެމޭ ކޮންމެ ދުވަހަކު ވެސް މުޤައްރިރު ފުރަތަމަ ފައްޓަވަމުން އެއްވެސް ކަހަލަ އިދާރީ މައްސަލަ އެއް އޮތިއްޔާ އެ ވާހަކަ އެއް ދަންނަވާލުމަށްޓަކައި ފަސް މިނެޓެއް ނަމަވެސް ޚާއްޞަކޮށްލާފައި ބޭއްވުން. ދެން އަނެއް ނުކުތާ އަކީ އަޅުގަނޑު ކުރީ ދުވަހު ވެސް ދަންނަވާލިން، ސްކޭންކޮށްލާފައި އެ އީމެއިލްކޮށްލެއްވުން އެއީ ހަމަ ރަނގަޅު ގޮތެކޭ. މިހާރު މި ޖުޑީޝަލް ސަރވިސް ކޮމިޝަނާ ބެހޭ ގޮތުން ވެސް ހަމަ ފޮޓޯކޮޕީ ހެދުމަކީ ވަރަށް ބޮޑު ޚަރަދެއް ކަމަށް އަޅުގަނޑު ވެސް ޤަބޫލުކުރަން. އެހެންކަމުން، ސްކޭންކޮށްލާފައި އެ އީމެއިލްކޮށްލީމާ، ހަމަ އަޅުގަނޑު ހިތުން ދެން ކޮންމެހެން ހާޑު ކޮޕީ ބޭނުންފުޅުވާ ބޭފުޅުންނަށް ހާޑު ކޮޕީ އެއް ހައްދަވާލަދެއްވުމަކީ ހަމަ އެދެވިގެންވާ ކަމެއް. ދެން އަނެއް ނުކުތާ އަކީ ޖުޑީޝަލް ސަރވިސް ކޮމިޝަންގެ މެންބަރަކު އަޅުގަނޑުމެންނަށް ފޮނުވާފައި އޮތް މައްސަލައަކާ ގުޅިގެން އަޅުގަނޑު އިއްޔެ ވެސް ދަންނަވާލިން، އަޅުގަނޑު ހިތުން އެހެން ބައެއް ޢިއްޒަތްތެރި މެންބަރުން ވެސް އެ ކަމަށް އިޝާރާތްކުރައްވާ އެ މައްސަލަ އަޅުގަނޑުމެން ވަރަށް އަވަހަށް ބަލަންޖެހޭނެ ކަމަށް. އެހެންވީމާ، މުޤައްރިރު އެ ކަމަށް ކޮންމެވެސް ގޮތެއް ނިންމަވައިދެއްވަންވީ ނޫންތޯ. 

ރިޔާސަތުން ވާހަކަދެއްކެވުން:

އާދެ، އިއްޔެގައި އަޅުގަނޑުމެންނަށް ބުދަ ދުވަހޭ އަޅުގަނޑުމެންނަށް ބުނެވުނު. އަދި ވަކި ގަޑިއެއް އަޅުގަނޑުމެންނަކަށް ނުއެއް ނިންމޭ. ދެން އެހެންވީމާ، އަޅުގަނޑުމެން ބުދަ ދުވަސް މާދަމާ. އެ ދުވަސް އަޅުގަނޑުމެން މި ޚާއްޞަކުރަނީ ޖުޑީޝަލް ސަރވިސް ކޮމިޝަންގެ އެ ސިޓީއާ ބެހޭ ގޮތުން އަޅުގަނޑުމެން މަޝްވަރާކުރަން. އަޅުގަނޑު ގަސްދުކުރަން މިއަދު، އަޅުގަނޑު އިއްޔެގައި ވެސް ބުނެފައި އޮންނާނެ އިދާރާގައި ވީހާވެސް އަވަހަކަށް މެންބަރުންނަށް އެ ފައިލް މެންބަރުންނަށް އަލްފާޟިލާ ޢާއިޝަތު ވެލެޒިނީގެ ސިޓީއާ މި ފައިލްގެ މި ކޮޕީ އެއް ހުރިހާ މެންބަރުންނަށް ވެސް ފޮނުވާލަ ދެއްވުމަށް. އެހެންވީމާ، އަޅުގަނޑު މިއަދު އިރާދަކުރެއްވިއްޔާ އަޅުގަނޑު މި އެ ހުރިހާ މެންބަރުންނަށް އޭތި ފޮނުވޭތޯ އަޅުގަނޑު ވަރަށް ބޮޑަށް މަސައްކަތްކުރާނަން. 

ގަލޮޅު އުތުރު ދާއިރާގެ މެންބަރު އީވާ ޢަބްދުﷲ ވާހަކަދެއްކެވުން:

ޝުކުރިއްޔާ މުޤައްރިރު. ސާފުވެއްޖެ ތި ދެއްކެވި ވާހަކަ. އަޅުގަނޑު ހަމަ ސުވާލުކޮށްލަން ބޭނުމީ އަޅުގަނޑުމެން ބުދަ ދުވަސް ކަމަށް ކަނޑައަޅާފައި އޮތިއްޔާ ވަގުތެއް ވެސް ނިންމައިގެންނޭ އަޅުގަނޑުމެންނަށް މިއަދުގެ ޖަލްސާ އަޅުގަނޑަށް ހީވަނީ ކުރިއަށް ގެންދަންވާނީ. އެއީ އަޅުގަނޑަކީ ބުދަ ދުވަހު ވެސް ތިން ކޮމިޓީއެއްގައި އިންނަ މީހެއް. އެހެންވީމާ، ވަގުތު ނޭނގެނީ ހެން އަޅުގަނޑުމެންނަށް ކުރިއަށް ގެންދަން އުނދަގޫވާނެ ހެން ހީވާތީ. ޝުކުރިއްޔާ. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އެހެންވީމާ ބުދަ ދުވަސް 11:15 އިން. އަޙުމަދު.

އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:
ދިމާވާނެ މައްސަލަ އެއް އޮންނާނެ އިނގޭތޯ. ގަވާއިދު ކޮމެޓީ އަށް އެ ވަގުތު އޮތީ ނަގާފައި. ގަވާއިދު ކޮމެޓީ މި ވަގުތު އޮތީ ބައި ކޮށްލާފައި ދެއްތޯ ދެ ކޮމެޓީއަކަށް ހަދާލާފައި ދެ ގަވާއިދެއް ބަލަން. އެ ދެ ގަވާއިދު ނިމޭއިރު އަނެއްކާވެސް ކޮމެޓީ ގަޑި ބަދަލުވެގެންދާނެ. މިހާރު އެ ދެ ގަވާއިދު މިހާރު އެ ދަނީ ނިމެމުން. އެހެންވީމާ އަޅުގަނޑަށް ހީވަނީ ވިސްނާލުން ރަނގަޅު ކަންނޭނގެ އެ ކަމާ ދޭތެރޭގައި.
ރިޔާސަތުން ވާހަކަދެއްކެވުން:

އެހެންވީމާ އަޅުގަނޑުމެން އެއްވެސް މެންބަރަކު އިޢުތިރާޟު ނުކުރައްވަންޏާ ބުދަ ދުވަސް 11:15 އިން 12:15 އަށް މިނިވަން ކޮމިޝަންތަކާއި، އަޅުގަނޑުމެން ކޮމެޓީ އަށް އަންނަ މައްސަލަތަކާ ބެހޭ ގޮތުން ބައްދަލުވުން ބާއްވާ ދުވަހަކަށް. އެހެންވީމާ އެ ދުވަސް އެެ ނިމުނީ އިނގޭތޯ. އާދެ އަޅުގަނޑު އެހެންވީމާ އިތުރު އިދާރީ ނުކުތާތައް ޙަމްޒާ ފާހަގަކުރެއްވި އިތުރު އިދާރީ ނުކުތާތައް ނިންމާލާފައި އަޅުގަނޑުމެން މިހާރު މި ދަނީ ބިލުގެ މަސައްކަތަށް. އަޅުގަނޑުމެން ފަށަން މި އޮތީ ކުރިމަތީގައި މިއޮތީ ޤާނޫނު ނަންބަރު 2007/5 ދިވެހި ސިވިލް ސަރވިސްގެ ޤާނޫނަށް އިޞްލާޙު ގެނައުމުގެ ބިލު. އަޅުގަނޑަށް މަޢުލޫމާތު ލިބޭ ގޮތުގައި މި ބިލަށް އެއްވެސް މެންބަރަކު މަޖިލީހުގެ ފްލޯގައި ބަހުސް ކުރައްވާ ޚިޔާލު ފާޅުކުރައްވާފަ އެއް ނުވޭ. ހަމަ އަޅުގަނޑުގެ ކުރިމަތީގައި އޮތް ބިލަކީ ހަމައެކަނި މި ބިލު. އެހެންވީމާ އަޅުގަނޑުމެން މި ބިލުގެ މަސައްކަތް ފަށައިގެން އަޅުގަނޑުމެން ކުރިއަށް ގެންދާނަން. ބުނެވިދިޔަ ޤާނޫނުގެ 47 ވަނަ މާއްދާގެ (ރ) ގެ ފަހަތަށް (ބ)، (ޅ)، (ކ)، އަދި (އ) ތިރީގައި މިވާ ގޮތުގެ މަތިން އިތުރުކުރުން. (ބ) ދިމާވި ހާލަތެއްގެ ސަބަބުން ސިވިލް ސަރވިސްގެ ވަޒީފާއިން ދޫކޮށްލަންޖެހޭ މުވައްޒަފުންނަށް އަންނަނިވި ގޮތުގެ މަތިން އިނާޔަތް ދޭންވާނެ އެވެ. 1- މުވައްޒަފުގެ އުމުރު 55 އަހަރަށް ވުރެ މަތިވެފައި ވާނަމަ މި ޤާނޫނުގެ ދަށުން. އަޅުގަނޑުމެންނަށް ޤާނޫނުގެ ކޮޕީ އެއް. (ވަގުތުކޮޅަކަށްފަހު). އަޙުމަދު

އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:
އާދެ މި މަސައްކަތް ކުރަމުންދާއިރު އަޅުގަނޑަށް ހީވަނީ މިހާރު އަޅުގަނޑުމެން ޢަމަލުކުރަމުން ދާ ޕެންޝަނާ ބެހޭ ޤާނޫނުގައި 55 އަހަރު ވާ މީހުންނަށް ޢަމަލުކުރާނެ ގޮތާއި އަދި ސަރުކާރުގައި ދުވަސްވީ މީހުންނަށް ކަންކުރަންވީ ގޮތުގެ ބައި ވަރަށް ރަނގަޅަށް ހިމެނިފައި އެބަ ވޭ. އެހެންވީމާ އަޅުގަނޑަށް ހީވާ ގޮތުން ސިވިލް ސަރވިސް ޤާނޫނުގެ ދަށުން ދޭންވާ އެލަވަންސާއި އިނާޔަތްތައް މި އެއްޗެހިތައް މިހާރު ޕެންޝަނާ ބެހޭ ޤާނޫނުގެ ދަށުން ދެވެމުން ދާތީ އަޅުގަނޑަށް ހީވަނީ އެ ޤާނޫނަށް ބެލިގެން ކަންނޭނގެ މި ބިލަށް މަސައްކަތް ކުރަމުން ދާއިރުގައި ދާން ވާނީ. އެއަށް ފުށު އެރުމެއް ހުރެއްޖިއްޔާ އެ ބައިގެ ތެރޭގައި ދެން ރަނގަޅު ހައްލެއް ފެންނަން ދެން އަޅުގަނޑުމެން މަސައްކަތްކުރަންޖެހޭނެ ހެން ހީވަނީ. 

ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:
އާދެ، އަޅުގަނޑު ވެސް އަޙުމަދު ވިދާޅުވި ވާހަކަފުޅަށް ތާއީދު ވެސް ކޮށްލަން. އޭގެއިތުރަށް އަޅުގަނޑަށް ހީވަނީ އަޅުގަނޑުމެން މި ކޮމެޓީގެ ލީގަލް ކައުންސިލުން ރަނގަޅުވާނެ ކަންނޭނގެ އަޅުގަނޑުމެން މިހާރު ރިޢާޔަތްކުރާ ދެ ޤާނޫނު އަޅާކިޔާލާފައި މެންބަރުންނަށް މީގައި ޤާނޫނީ ގޮތުން ހުރި ފުށުއެރުންތަކެއް ހުރި ނަމަ އެ ކަންތައް ސާފުކޮށްލާފައި މި ކަމުގައި ދެން އަޅުގަނޑުމެން ކަންކަމާ ވާހަކަދެއްކިއްޔާ ކަންނޭނގެ އޮއްޓަރެއް ހުރި މަސައްކަތެއް ކުރެވޭނީ. ދެން އޭގެއިތުރަށް އަޅުގަނޑު ފާހަގަކޮށްލަން ބޭނުން މިހާރު ވެސް މި ޤާނޫނުގައި އެބަ އޮވޭ (ކ) ގައި މި މާއްދާގެ (ބ)ގައި ވާ ގޮތުގެ މަތިން ދެމުން ގެންދާ އިނާޔަތްތައް އަންނަނިވި ހާލަތުންކުރެ ކަމެއް މެދުވެރިވެއްޖެ ނަމަ ދިނުން ހުއްޓާލެވޭނެއޭ. އޭގައި އެބަހުރި ޝަރުތުތަކެއް ލިޔެފަ. އޭގައި އެބަހުރި އަޅުގަނޑު ކުޑަކޮށް ވާހަކަދައްކާލަން ބޭނުންވާ ކަންކަން. މިސާލަކަށް އެ މީހެއްގެ މައްޗަށް ޖިނާޢީ ކުށެއް ޝަރީޢަތަށް ސާބިތުވެ، އުޤޫބާތް ކަނޑައެޅުން. މިސާލަކަށް އައިސްދާނެ ވަރަށް ކުޑަ ކުށެއް ވެސް. އެ ކުށުން އެ މީހާ އަދަބު ލިބި ނިމުނީމަ ފަހުން އިނާޔަތް ލިބޭނެތޯ ނުވަތަ ނޫންތޯ މިއަކުން އެހާ ސާފެއް ނުވޭ. އެހެންވީމާ އެކަމަކު މި އެއްޗިއްސަށް ދާން އަޅުގަނޑު ބޭނުންވަނީ އަޙުމަދު އެ ފާހަގަކުރެއްވި ފަދައިން ޕެންޝަނުގެ އެ ޤާނޫނުން ލިބިދޭންޖެހޭ ކަންކަމުން މީގައި ފުށުއަރަންޖެހޭ ކަމެއް ހުރި ނަމަ އެކަންކަން ފެނިފައި އޭގެފަހުން ޙަޤީޤަތުގައި މިކަން ނިންމާލެވޭނީ. އަޅުގަނޑު ދެކޭގޮތުގައި މިއަދު ކިތަންމެ ވާހަކަ އެއް ދެއްކިޔަސް ވެސް އެ ކަމާ އަޅުގަނޑުމެން ދިރާސާނުކޮށްފި ނަމަ ނަތީޖާ އެއް ނުކުންނާނެ. އެހެންވީމާ، އެ ގޮތަށް އަޅުގަނޑު ވެސް ތާއީދުކުރާ ވާހަކަ ދަންނަވަން އަޙުމަދު އެ ވިދާޅުވި ވިދާޅުވުމަށް. 

ގަލޮޅު އުތުރު ދާއިރާގެ މެންބަރު އީވާ ޢަބްދުﷲ ވާހަކަދެއްކެވުން:
ޝުކުރިއްޔާ މުޤައްރިރު. އަޅުގަނޑަށް ހީވަނީ މި ބިލަށް ނުވަތަ މި އިޞްލާޙަށް ފްލޯގައި އެއްވެސް ޢިއްޒަތްތެރި މެންބަރަކު ވާހަކަފުޅު ދައްކަވާފައި ނެތް ކަމުގައި ވިޔަސް ވެސް އަޅުގަނޑުމެންގެ ޒިއްމާ އެއް ކަންނޭނގެ މި ބިލާއި މި ގެނެވޭ އިޞްލާޙާ ގުޅުން ހުރި ހުރިހާ ފަރާތްތަކާ އަޅުގަނޑުމެން ވާހަކަދައްކަންޖެހޭނެ ހެން އަޅުގަނޑަށް ހީވަނީ. ފާހަގަ ކުރެއްވި ސިވިލް ސަރވިސް ކޮމިޝަނަށް އަޅުގަނޑުމެންނަށް ވަރަށް މުހިއްމު އިންޕުޓެއް މިއަށް ދެވޭނެ. އޭގެއިތުރުން އަޅުގަނޑަށް މިހެން ބަލައިލާއިރުގައި ވެސް އަޅުގަނޑަށް ފެނޭ ވަރަށް ގިނަ ބަދަލުތަކެއް ޙަޤީޤަތުގައި މިއަށް ފެނޭ. މިސާލަކަށް ރިޓަޔަރމަންޓު އޭޖު 10 އަހަރުން އެބަ ތިރިއަށް ޖައްސާލެވޭ. އޭރަށް ދައުލަތުގެ އިޤުތިޞާދާ ވެސް މާލިއްޔަތާ ވެސް ވަރަށް ބޮޑެތި ގުޑުންތަކެއް އަރާނެ. އެހެންވީމާ އަޅުގަނޑަށް ވެސް ފެނޭ ހަމަ ސަރުކާރުގެ ވެސް ގުޅޭ މުއައްސަސާތަކާ ވެސް އަޅުގަނޑުމެން ވާހަކަދައްކަން ފެނޭ. ޝުކުރިއްޔާ.

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:
އަޅުގަނޑު އީވާގެ ހުށަހެޅުމަށް ތާއީދުކޮށްލަން.

ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ވާހަކަދެއްކެވުން:
ޝުކުރިއްޔާ މުޤައްެރިރު. އާދެ ދެންމެ އީވާ ދެއްކެވި ވާހަކައަށް ތާއީދުކޮށްލަން އަސްލުގައި އަޅުގަނޑު ވެސް އުޅުނީ. މިއީ ސިވިލް ސަރވިސްގެ ޤާނޫނަށް ގެނެވޭ އިޞްލާޙަކަށް ވެފައި ސިވިލް ސަރވިސް ކޮމިޝަނުގެ ބަހެއް މި ކަމުގައި އޮތުމަކީ އެއީ ވަރަށް މުހިއްމު ކަމެއް ކަމުގައި އަޅުގަނޑު ވެސް ދެކެން. ދެން ފްލޯގައި މިއަށް ބަހުސް ނުކުރެވި އޮތުން އެ އަކީ އަޅުގަނޑުމެން މި އޮތް ގޮތަށް ނިންމާލަންޖެހޭނެ ކަމެއް ނޫން ކަމަށް އަޅުގަނޑު ވެސް ދެކެނީ. އެއީ މި މައްސަލައިގެ ބާވަތުން ވެސް އަދި މިކޮޅަށް ޚިޔާލުފާޅުކުރައްވަން ބޭނުންފުޅުވާ ފަރާތްތަކުން ވެސް. (ވަގުތުކޮޅަކަށްފަހު). ނޫނޭ، ވީ ގޮތަކީ އަޅުގަނޑު ވާހަކަދައްކަމުން ދިޔައިރު ރޮޒައިނާ އާއި އަޙުމަދު އަބްދުﷲއާ ދެ ބޭފުޅުން މާ ފޯރިގަދަ ވާހަކަ އެއް ދައްކަވަމުން ގެންދަވާތީ އަޅުގަނޑު ހިތަށްއެރީ ވާހަކަ މަޑުކޮށްލާނީއޭ. އެހެންވީމާ. އަޅުގަނޑު އަސްލު ދަންނަވަން އުޅުނު ވާހަކަ އަކީ މިހާރު ފްލޯގައި މިއަށް ވާހަކަނުދެއްކި އޮތުން އޮވެދާނެއޭ އަދި އެހެން ސަބަބުތަކަކަށްޓަކައި، ފްލޯގައި ބޭނުންނުވީ ކަމަށް ވާހަކަދައްކަން. އެހެންނަމަވެސް އަޅުގަނޑު ވެސް ޤަބޫލުކުރަނީ ޤާނޫނަކަށް އިޞްލާޙުގެނެވޭތީ އެ އެންމެ ރަނގަޅު ގޮތުގައި ގެނެވޭނެ ގޮތްވުމޭ. އެ ގޮތުން ސިވިލް ސަރވިސް ކޮމިޝަނާ އަދި އެ ފަރާތްތަކުގެ ބަހެއް ހޯދުން އެއީވެސް އަޅުގަނޑު ތާއީދުކުރާ ކަމަކަށް ވާތީވެ އެ ވާހަކަ ދަންނަވާލަން ވެގެން އުޅުނީ. ޝުކުރިއްޔާ.

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:
އާދެ އަޅުގަނޑަށް ހީވަނީ އަޅުގަނޑުމެން ބިލެއް ދިރާސާކުރުމުގެ މަރުޙަލާގައި މަޖިލީހުގެ ގަވާއިދު ލާޒިމުކުރާ ކަމެއް އެއީ އެ ބިލަކާ ގުޅޭ ގޮތުން ސަރުކާރުގެ ކަމާ ބެހޭ ދާއިރާތަކުން އެ ބިލަކާ ދެކޭ ގޮތް ހޯދުމަކީ. އެހެންވީމާ ކަމާ ގުޅޭ ފަރާތްތަކަށް މި ބިލާ ގުޅޭ ގޮތުން ފޮނުވަންޖެހޭ ލިޔުންތައް ފޮނުވާ އެއާ ގުޅޭ މަޢުލޫމާތު ލިޔުމުން ހޯދުމަކީ މުހިއްމު ކަމެއް ކަމަށް ދެކޭތީވެ. އެ ގޮތުން އަޅުގަނޑަށް ފެންނަނީ މިހާރު މި ބިލާ ބެހޭ ގޮތުން ވާހަކަދައްކަމުން ދާއިރު އަޅުގަނޑުމެން މި ބިލުގެ މައްސަލައިގައި ސަރުކާރުގެ ކޮން ދާއިރާތަކަކަށްތޯ ލިޔުންތައް ފޮނުވާނީ. ނުވަތަ ކޮންދާއިރާތަކަކުންތޯ މަޢުލޫމާތު ހޯދާނީ. އެކަން ކަނޑައަޅާލައިފިއްޔާ އަޅުގަނޑުމެންނަށް ދެން ހުރި މަރުޙަލާގައި ފަސޭހަވެގެން ދާނެ ކަމަށް.

ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:
އާނ އަޅުގަނޑު އެހެންވީމާ ހުށަހަޅާލަން މެންބަރުން އެ ދެއްކެވި ވާހަކަތަކަށް ރިޢާޔަތްކޮށް ސިވިލް ސަރވިސް ކޮމިޝަނާއި މިނިސްޓްރީ އޮފް ފިނޭންސް ފަރާތުން މި ބިލުގެ މަސައްކަތް ފުރިހަމަ ކުރުމަށްޓަކައި އޭރުން ސަރުކާރުގެ ފަރާތުން އިޤުތިޞާދީ ގޮތުން އަޅުގަނޑަށް ހީވަނީ މިހާރު އެންމެ ބޮޑެތި ޑިޒިޝަންސްތައް ނަންގަވަމުން ދަނީ ފިނޭންސުން ހެން. އަދި ސިވިލް ސަރވިސްއާ ގުޅުންހުރި ކަންކަމުގައި. އޭގެއިތުރުން އަޅުގަނޑު އެދެން ދެން އަންނަ ބައްދަލުވުމަކަށް ޕެންޝަނާ ބެހޭ ޤާނޫނުގައި މި ހުރި ފުށުއަރާ ކަންތައްތައް މަޖިލީހުގެ ލީގަލް ކައުންސިލުން ތައްޔާރުކޮށްދެއްވާފައި މެންބަރުންގެ މޭޒުކޮޅަށް ގެނެސްދެއްވުން. އަދި އަޅުގަނޑު މި ދެންނެވި ފަދައިން ފިނޭންސް މިނިސްޓްރީ، ސިވިލް ސަރވިސް ކޮމިޝަން ހާޒިރުކޮށް އެ ބޭފުޅުންނާ މަޝްވަރާކުރުމަށްފަހު ދެން އެ ބިލުގެ މަސައްކަތް ނިންމަން ސިޓުކުރަން އެދޭތީ އެ ގޮތަށް އަޅުގަނޑު ހުށަހަޅާލަން. 
(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:
އަޅުގަނޑުމެންނަށް ހުށަހެޅުންތައް މި ލިބުނީ ފިނޭންސް މިނިސްޓްރީ، ސިވިލް ސަރވިސް ކޮމިޝަން، ޕެންޝަންސް އޮތޯރިޓީ ދެން އެޓަރނީ ޖެނަރަލްގެ އޮފީސް އަދި ނޭޝަނަލް ސޯޝަލް ޕްރޮޓެކްޝަން އޮތޯރިޓީ. މި 5 ފަރާތާ އަޅުގަނޑުމެން ކޮމެޓީން ބައްދަލުކުރަން. ބައްދަލުކުރަން ލިޔުމުން ބިލުގެ ކޮޕީއަކާ އެއްކޮށް ފޮނުވާލާފައި ބައްދަލުކުރަން ކޮމެޓީން ކަނޑައަޅާ ދުވަހަކަށް. އެހެންވީމާ ދެން ކޮމެޓީގެ ބައްދަލުވުމެއް އަޅުގަނޑުމެން ބާއްވާ ގޮތަށް އިންނާނީ މި ހޯމަ ދުވަހުގެ ހަވީރު 4:30 ގައި. އެހެންވީމާ އެ ދުވަހަށް ކޮންކޮން ފަރާތަކަށްތޯ އަޅުގަނޑުމެން ދަންނަވާލާނީ. 

ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:
އަޅުގަނޑު ސާފުކޮށްލަން ބޭނުން. އެންސްޕާ އަށް އަސްލު ކޮން މަޢުލޫމަތެއްތޯ އަޅުގަނޑުމެން މި ބިލަށް އޮތް މުހިއްމުކަމަކީ ކޮބައިތޯ. އޭގެއިތުރުން ތަކުރާރުކޮށް އަޅުގަނޑު މުޤައްރިރު އަރިހުން އެދެން، މިއަންނަ ހަފްތާގައި ވެސް ހަމަ 4:30 ގައިތޯ މި ވަގުތު އޮތީ ދެން ހަމަ މިހާރު. އެހެންވީމާ، މާނައަކީ މުޤައްރިރަކަށް މަޖިލީހުގެ ރިޔާސަތަކުން އެއްވެސް އެއްބާރުލުމެއް ނުލިބެއޭ ދެއްތޯ. 
ރިޔާސަތުން ވާހަކަދެއްކެވުން:
އަޅުގަނޑު އިއްޔެ ފޮނުވަން އުޅުނު ސިޓީ އަޅުގަނޑު އަދި ނުފޮނުވަން.
 (ވަގުތުކޮޅަކަށްފަހު)

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

ޢަލީ ވަހީދު ދެންމެ އެ ފާހަގަކުރެއްވި ނުކުތާގައި އަޅުގަނޑު މި ހުށަހަޅާފައި އޮތް ބިލުގައި 2 މާއްދާގެ (ހ) ގައި އެބަ ބުނޭ. ދޫކޮށްލެވޭ މުވައްޒަކީ ސަރުކާރުގައި ވަޒީފާއެއްގައި 20 އަހަރު ފުރިހަމަވެފައިވާ ނުވަތަ އެއަށްވުރެ ގިނަ ދުވަހު ޚިދުމަތްކޮށްފައިވާ މީހެއް ނަމަ އެ މީހަކު ދޫކޮށްލަންޖެހުނު އިރު އެ މީހަކަށް ބެލެމުން އައި މުސާރަ އާއި، ލިބެމުން އައި މުސާރަ އާއި ސަރވިސް އެލަވަސް ދެމުން ގެންދިޔަ އަދަދު މަހުން މަހަށް ދެމުން ގެންދިއުމާއި ސިވިލް ސަރވިސް މުވައްޒަފުންނެކޭ އެއްފަދައިން ހެލްތު އިންޝުއަރެންސް ދިނުން. އެހެންވީމާ، ހެލްތު އިންޝުއަރެންސް ދިނުމުގެ މަސައްކަތްތައް ސަރުކާރުން ކުރަމުން މި ގެންދަނީ އެންސްޕާގެ ފަރާތުން. އެހެންވީމާ، ފަހަރެއްގައި އެ ބޭފުޅުންގެ މިހާރުގެ ޕްލޭނުގައި ކިހިނެއްތޯ ކަންތައް އޮތީ. އެ ހިމެނިފައި އޮތްތޯ ނޫނީ ވިއްޔާ ކޮން އިރަކުތޯ. އެހެންވީމާ، އަޅުގަނޑުމެން ޤާނޫނު ނިންމާއިރު އެ ތަނުގައި ކަންކަން އޮތްގޮތެއް ބެލުން. ދެން ދެންމެ ޢަލީ ވަޙީދު އެ ފާހަގަކުރެއްވި ފަދައިން އަޅުގަނޑުމެން އިދާރީ ގޮތުން މި މަސައްކަތް ހިންގުމުގެ މައްސަލައިގައި އިއްޔެ ކޮމިޓީ އިން ފޮނުވަން ބުނި ސިޓީ ލަސްވެގެން ދިއުމުގައި. އަޅުގަނޑަށް ހީވަނީ އެއީ ވެސް ހަމަ  އިދާރީ ގޮތުން ދަތިތައް ހުރީމަ ހެން. އެއީ މަދު މުވައްޒަފުންކޮޅެއް ހަމަ ބުރަކޮށް މަސައްކަތްކުރަމުން ދާކަން އަޅުގަނޑު ފާހަގަކުރަން. އެހެންނަމަވެސް އަޅުގަނޑުމެން ކޮމިޓީ އިން ބޭނުންވާ ހާ އަވަހަށް އެކަންކަން ނުކުރުމުގެ ޒިންމާ އެ މުވައްޒަފުންގެ ބޮލުގައި އެޅުވުމުގެ ބަދަލުގައި މި ކަންކަން ވެސް ނުކުރެވިގެން މި ދަނީ މިފަދަ ތާށިތައް ހުންނާތީ. އެ ކަންކަމަށް ރިޢާޔަތްކޮށް އެކަންކަން ވެސް ހަމަ ހިމަނައިގެން އެ ސިޓީ މިއަދުން މިއަދަށް ވެސް ފޮނުވޭނެ ގޮތެއް ހަދައިދިނުމަކީ މުހިއްމު ކަމެއް ކަމުގައި އަޅުގަނޑު ދެކެން. އެހެންނޫނީ އަޅުގަނޑުމެންގެ ބޮލުގައި ވަރަށް ބޮޑެތި ޒިންމާތަކެއް އަޅުގަނޑުމެންގެ ބެކްލޮގުގައި ބައިވަރު މަސައްކަތްތަކެއް މި ހުންނަނީ. ކޮންމެ ފަރާތަކުން ޑިސިޝަނެއް މޭކުކުރުމުގައި މި ބުނަނީ ޤާނޫނު ނެތިގެންނޭ. ބުނާއިރު ޤާނޫނު އައިސް ޖެހެނީ އަޅުގަނޑުމެންގެ ކޮންމެވެސް ކޮމިޓީއެއްގެ ތެރޭގައި. އެހެންވީމާ، އަޅުގަނޑު އެދެން އެ މައްސަލައިގައި ހަމަ ވަރަށް ތަފުސީލް ސިޓީ އެއް އަދި އެ ކަމުގެ ކަންބޮޑުވުން އިންތިހާއަށް އޮތް ކަމަށް ބަޔާންކޮށް މަޖިލީހުގެ ރައީސް އަށް ފޮނުވަން. 

ރިޔާސަތުން ވާހަކަދެއްކެވުން:
އާދެ، އަޅުގަނޑު ހަމަ އިރާދަކުރެއްވިއްޔާ ތިކަންތައް ކުރާނަން. އަޅުގަނޑު ހަމަ އިދާރާ އަށް އަދިވެސް ތަކުރާރުކޮށް ދަންނަވަން. އެ ސިޓީ މާދަމާ ރައީސް އަށް ފޮނުވޭ ވަރަށް ނިންމާލަދެއްވުމަށް. 
އިދާރީ މޭޒުން ވާހަކަދެއްކެވުން:

އާދެ ޝުކުރިއްޔާ، އެ ސިޓީ މިއަދު ރައީސް އަތްޕުޅަށް އަރާނެ. މިދެންނެވީ ރައީސް އަތްޕުޅަށް އަޅުގަނޑުމެން ފޮނުވާލާނަން. ރައީސް އަތްޕުޅަކަށް ނޫން ބޭރުކޮށްލާނަން. ދެން އިއްޔެ 4:30 ގައި ދެއްތޯ ކޮމިޓީ އޮތީ. އެހެންވީމާ، އިއްޔެއަކު އޭތި ފޮނުވުމަކީ ރީޒަނަބަލް ކަމެއް ނޫން. މިއަދު މަނިކުފާނު ލައްވާ ސޮއިކޮށްލާފައި އަޅުގަނޑު ބޭރުކޮށްލާނަން އިނގޭތޯ. 

ރިޔާސަތުން ވާހަކަދެއްކެވުން:
ސިވިލް ސަރވިސް ކޮމިޝަނާއި ފިނޭންސް މިނިސްޓްރީއާ ހޯމަ ދުވަހު ބައްދަލުކުރަން އެއްވެސް މެންބަރަކު އިޢުތިރާޟު ކުރައްވަންތޯ. (ވަގުތުކޮޅަކަށްފަހު). އެހެންވީމާ، އަޅުގަނޑުމެން  ހޯމަ ދުވަހުގެ 4 ޖަހާއިރަށް ސިވިލް ސަރވިސް ކޮމިޝަނަށް. އަދި 4:45 އަށް ފިނޭންސް މިނިސްޓްރީ އަށް. އެއީ 45 މިނެޓު 2  ދުވަހަށް. އީވާ.

ގަލޮޅު އުތުރު ދާއިރާގެ މެންބަރު އީވާ ޢަބްދުﷲ ވާހަކަދެއްކެވުން:
ޝުކުރިއްޔާ މުޤައްރިރު. އަޅުގަނޑަށް ހީވަނީ ހަމަ އެއް ދުވަހެއްގެ  އެއް ގަޑިއަށް ދެ ފަރާތަށް ކިޔޭނެހެން. އެއް މާއްދާތަކަކަށް ދެ ފަރާތުން ހަމަ ލަފާ ހަމަ އެއް ގަޑިއެއްގައި އަޅުގަނޑުމެންނަން ހޯދޭނެ. އެހެން ކޮމިޓީތަކުގައި އަޅުގަނޑުމެން މި ދަނީ އެހެން މަސައްކަތްކުރަމުން. އެހެންވީމާ، އަޅުގަނޑު ހުށަހަޅާލަން ހަމަ ހޯމަ ދުވަހުގެ 4 ޖަހާއިރަށް ނޫނީ 4:30 އަށް ދެ ފަރާތަށް ވެސް ކިޔަން، ޝުކުރިއްޔާ. 
ރިޔާސަތުން ވާހަކަދެއްކެވުން:
އާދެ، އީވާ އެ ހުށަހެޅުއްވި ގޮތަށް އިޢުތިރާޟު ކުރައްވާ އެއްވެސް މެންބަރަކު އިންނެވިތޯ. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:
އަޅުގަނޑު އެދެނީ އަޅުގަނޑުމެން އެ ސިޓީ ފޮނުވާލާއިރު  އަޅުގަނޑުމެން މި އިޞްލާޙު ގެންނަން ބޭނުންވާ ޤާނޫނުގެ ކޮޕީއަކާ އެއްޗެހި އެ މީހުންނަން ފޮނުވާލަން އޭރުން ދެއްތޯ. 

ރިޔާސަތުން ވާހަކަދެއްކެވުން:
އާދެ، އެހެންވީމާ، އީވާ އެ ހުށަހެޅުއްވި ގޮތަށް ހޯމަ ދުވަހު ސިވިލް ސަރވިސް ކޮމިޝަނަށާއި ފިނޭންސް މިނިސްޓްރީ އަށް. އިނގޭތޯ. އަޅުގަނޑުމެން 4 ޖަހާއިރަށް މި ދަންނަވާލަނީ އެއްގަޑިއަކަށް ދެ ފަރާތަށް. އަންގާރަ ދުވަހު އަޅުގަނޑުމެން ޕެންޝަނާ ބެހޭ އޮތޯރިޓީ އަށާއި، ޕީޖީ އޮފީހަށާއި އެންސްޕާއަށާ. ތިން ފަރާތަށް ހަމަ އެއް ގަޑިއަކަށް އަޅުގަނޑުމެން ދަންނަވާލާނަން. އެހެންވީމާ، އަޅުގަނޑުމެން އެ ގޮތަށް މި ކަންތައްތައް ނިންމާލާނަން. އެއްވެސް މެންބަރަކު އިޢުތިރާޟު ނުކުރައްވާތީވެ، އަޅުގަނޑުމެންގެ ކޮމިޓީގެ ބައްދަލުވުން މިހާ ހިސާބުން ނިންމާލާނަން. ވައްސަލާމްޢަލައިކުމް. 

